
Речиси е невозможно да се пишува за литературата и за новите форми 
на изразување, а да не се евидентираат промените кои ги носи развојот на 
вештачката интелигенција. Постоењето на човекот во современ контекст 
е поврзано со неговото дигитално постоење, исто како и постоењето на 
литературата во таков контекст. Новите концепти креираат и нови при-
стапи кон текстовите и поинакви обрасци на рецепција и интерпретација 
на уметничката стварност. Познатите постулати за читањето како дијалог, 
се прошируваат со нови чинители на тој процес. Независно дали збору-
ваме за дигитални формати на класична (линеарна) проза или за хипер-
текст, неспорен е фактот дека естетската природа на делото се менува. 
Клучен фактор на таа промена е интеграцијата на алатки на вештачката 
интелигенција во апликации и уреди за читање и пишување. Иновативните 
пристапи и форми на комуникација со текстовите, со интеграција на диги-
тални алатки за засилување на доживувањето, преку ремедијација (печа-
тен текст поставен на екран/апликација) – креираат многу прашања и теми 
за современата наука. Како последица на овие процеси се редефинираат и 
основните постулати на теоријата на литературата. 

Новата раскажувачка проза се оддалечува од класичните теории за 
анализа на овие форми на изразување и обликува дефиниции и начини 

на интерпретација кои вклучуваат мултидисциплинарност и познавање на 
оперативни системи во чиишто рамки се поставуваат книжевните дела. 

Низ историјата на литературните теории, може да се следи тој процес 
на трансформација на читањето, како естетски процес и како активен про-
цес на интерпретација. И во двата случаи, тоа беше поврзано со поширо-
киот контекст. Фокусот, од авторот се префрли на читателот, за конечно 
да се задржи на интерпретација на делото како систем. Прашањето на 
литературните теории беше дали текстот/делото може да креира значење 
само по себе или сепак, треба да се истражуваат авторот и контекстот за 
да се заокружи неговата смисла. Едните тргнуваа од ставот дека „созда-
вањето значење е длабоко вкоренето во својствените квалитети на тек-
стот“ (Gardner 1991: 45), другите пак дека „социоисторискиот контекст на 
авторот игра клучна улога во обликувањето на значењето на книжевното 
дело“ (Eagleton 2008: 23). 

Теориите кои фокусот го ставаа на читателот, ја создадоа т.н. reader 
response theory, според која токму читателот ја создава смислата на тек-
стот. Според постулатите на оваа теорија, значењето на текстот се менува, 
затоа што читателите се со/од различен психолошки, културен и соција-
лен контекст кој влијае на начинот на примање и разбирање на текстот. 
Овој аспект, теоретичарот Фиш го дефинираше со поимот интерпрета-
тивни заедници, кои „ произведуваат значења и се одговорни за појавата 
на формални карактеристики ... и тие го одредуваат обликот на она што се 
чита.“ (Fish 1980: 14).

Трагите на сите овие пристапи кон книжевното дело, секако се при-
сутни во секој текст, но, во услови на дигитална егзистенција на делото, 
фокусот целосно се префрла на ниво на оперативна, функционална писме-
ност на читателот за управување со дигитални алатки. За да се чита тек-
стот, првенствено треба да се почитуваат вградените механизми за кон-
такт со текстот (физички, на екранот), па дури потоа и да се трага по него-
вите делови кои ја создаваат целината на приказната. Ако формалистите 
го ставија фокусот на текстот, на содржината и на пораката, тогаш овие 
нови форми и начини на интерпретација се доближуваат до нив. Формата 
е важна и доминантна, затоа што таа го одредува степенот на разбирање 
на текстот. 

Акцентот на формата како услов за разбирање на делото носи свои 
корени во историјата на литературните теории. Во првите години на 20 век 

се појави Нова критика (1920/30) која упатуваше на текстот како смисла 
сама по себе. Теоретичарите го дефинираа текстот како артефакт, кој се 
ослободува од историски и социолошки контекст. Според теоретичарите, 
„значењето на делото е суштински поврзано со неговите сопствени тек-
стуални својства, а не со биографијата или историскиот контекст на авто-
рот“ (Brooks 1947: 17). Процесот на читање на текстот беше всушност вид 
внатрешно читање, читање во рамките на текстот или т.н. „close reading”. 
Оваа теорија го сведе текстот на чиста материја која постои сама по себе, 
со внатрешни обрасци кои креираат смисла и единство. Естетиката, спо-
ред нејзините застапници, е вградена во текстот. 

Она што подоцна дојде како заокружување на овој пристап беше 
структурализмот, кој покажа дека независно од историскиот контекст и 
времето кога делото/авторот ја креирал приказната – текстот има уни-
катна и истовремено, универзална структура. 

Подоцна, поставувањето на текстовите во дигитален формат, ја при-
движија литературата и читателите кон нови предизвици. Промените на 
парадигмите во теоријата на литературата, особено во поимите за тексту-
алноста, наративната линија и читателското искуство веќе беа евидентни. 

Преминот кон интересирање за механизмите на кои се гради тек-
стот се нотираа во неколку теории. Почнувајќи од Фуко, кој не го отфрли 
целосно авторот, затоа што според него тој има своја „функција“ во регу-
лирањето на дискурсот и знаењето, но не и на целиот интерпретативен 
процес (Foucault 1997: 124-127).

Дерида (1998) пак, со своето деконструктивно размислување аргу-
ментираше дека самиот текст е бескраен тек на означувачи и дека зборот 
нема некое конечно значење. Неговите толкувања на текстовите се дека 
тие всушност немаат точно значење и дека тоа е невозможно да се утврди. 
Разликите меѓу делата, според него, се разлики во толкувањата и улогата 
на читателот е клучна. Тој управува со значењето и поседува целосна сло-
бода да ги избира патеките на приказната. 

Редефинирање на искуството 

Кога ќе се сумираат сите историските промени и трансформации кои 
се одразија во литературата, неспорен е фактот дека ова е ера во која не 

постои пишување кое не е поврзано со дигитален формат на изразување. 
Суштината на процесот на креација на уметничка стварност, од длабоко 
интимен и емотивен процес, се трансформира во процес на интеракција 
со машина. Сведочиме на целосно ново „прогресивно, подлабоко про-
дирање на кибернетичките технологии во ткаенината на светот“ (Hayles 
1999:160).

Креативноста се соединува со математички пресметковни операции 
врз основа на кои се создаваат нови форми на уметничко изразување. 
Текстот во дигитален формат и низ екранот на различни апликации за 
читање, станува мултимедијално искуство. Природата на текстот се 
менува, затоа што тој станува сајбертекст, со повеќе начини и пристапи 
за рецепција. Во овие нови процеси на рецепција и интерпретација, се 
создава новата раскажувачка проза. Алгоритмите, во улога на „скриени 
агенти“ или двигатели на процесот, го засилуваат и/или намалуваат, (пре)
насочуваат и управуваат со читателското искуство. Во таа смисла, може 
да заклучиме дека машините (дигиталните платформи креирани со алго-
ритми) учествуваат во создавањето на смислата на делата. 

На овој начин, процесот на читање во дигитален контекст е посреду-
ван процес и тоа го менува поимот за читањето и литературата, воопшто. 
Комуникацијата со текстот прераснува во примарна комуникација со 
машина која ги подредува, засилува и/или намалува ефектите на читањето 
и естетското доживување. Тријадата автор-текст-читател, во ваков 
формат, се трансформира во комуникациска шема која може да вклучува 
повеќе читатели (во мрежа) и може да вклучува избор на повеќе нара-
тивни линии. 

Независно колку ваквите радикални ставови се прифатливи за класич-
ните теории на литературата, тој факт е неспорен и реален. Дигиталниот 
текст, за разлика од печатениот (на хартија), всушност станува хипертекст 
во моментот на поставувањето на дигитални платформи. Тој текст ста-
нува флексибилен, подвижен и отворен за физичко вклучување на повеќе 
стварности, истовремено. 

Токму поради овие карактеристики, концептот на хипертекст (како 
жанр), поставен во дигитален формат (т.н. електронска литература) е 
најавтентична метафора на современите текстови во дигитален фор-
мат. Читателското искуство како процес на идентификација со/во тек-
стот и спознавањето, како универзален процес, се прошируваат со нови 

димензии на читањето, затоа што читателот истовремено извршува и 
одредени оперативни задачи 

Но, напоредно со социолошките, технолошките и воопшто, егзистен-
цијалните историски промени, се менува и аудиториумот, односно чита-
телската публика која ја прима стварноста на делото не само во поинаков 
формат, туку и на поинакви нивоа на разбирање. Универзална вертикала 
која ги поврзува читателските искуства низ историјата е дека „чинот 
на читање е варијабла, не е апсолутен процес ... и (е) способност да се 
направи смисла од пишани или печатени симболи“ (Fischer 11: 2003).

Од овие причини, може да потврдиме дека новата раскажувачка проза, 
всушност се базира на постструктурни концепти.

Современи научни дилеми

Во 1987, Мајкл Џојс (Michael Joyce) ја објави својата хипертекстов-
ната фикција “Afternoon, a story” (Попладне) која ги отвори прашањата 
за новата форма на книжевна продукција. Неговото дело остави посе-
бен печат во литературата, токму поради влијанието врз натамошните 
истражувања на теоријата на литературата. 

Раскинувајќи со линеарниот наратив, Џојс понуди едно сосема пои-
накво искуство за читателите. Тој креираше нов концепт на хипертекст, 
во кој читателот добива функција да учествува, да се вклучи во текстот и 
истовремено, да биде активен читател кој ќе исполнува креативни предиз-
вици во поврзување на наративни сегменти и создавање текст базиран на 
избор на наративни линии. 

„Овој формат им овозможува на читателите да се движат низ 
сложена мрежа од текстуални јазли, при што секој избор, по-
тенцијално води до различен наративен исход. Иновацијата на 
Џојс покажува како хипертекстот може да ги наруши конвен-
ционалните техники на раскажување приказни, предизвику-
вајќи ги воспоставените поими за авторство и ангажман на 
читателот.“ (Aarseth 1997: 80).

Надоврзувајќи се на историските проследувања на пристапот кон тек-
стот и посебно, интерпретацијата во современ контекст, читателот не е 
повеќе примач на текстот, од аспект на чин на примање на делото како 

естетски и интелектуален процес, туку е процес на креативно истражу-
вање, кое е тесно поврзано и одредено од дигиталната писменост на чита-
телот. Дигиталните вештини стануваат доминантни за откривање на скри-
ените делови на текстот и значењата на приказната. Тоа значи дека новата 
литература, не е само комуникација на јазично, емотивно и естетско ниво, 
туку и комуникација со машина во која е интегриран текстот како ствар-
ност која ја открива читателот низ игра со алатките. 

Степенот на развој на големите јазични модели (Large Language 
Models/LLM) креирани со вештачка интелигенција, веќе ја најавува поја-
вата на автор-машина кој креира текстови во стил соодветен на корисни-
кот или барањата поставени како задача. Една од нив е Sudowrite1 - алатка 
на вештачката интелигенција која пишува креативни текстови, во личен 
стил и лексика која целосно го пресликува природниот автор, односно 
неговиот начин на изразување. Оваа технологија не создава автентичен 
свој стил, туку, со пресметковни процеси на алгоритмите ги комбинира 
наративите на писателот и текстовите кои претходно можат да се најдат 
во електронската база на податоци (текстови, дела на авторот кои се во 
дигитална верзија и присутни на веб). 

Оваа технологија на креирање текст, создава наративни приказни, кои 
не се само безлична јазична фактура, бидејќи во нив се инкорпорираат 
и емоционални нијасни кои се интегрираат со техниките на обработка 
на природниот јазик и на машинското учење. Во таа смисла, вештачката 
интелигенција станува коавтор во создавањето наративни текстови или 
уредник на креативна мисла и интенција на авторот. Заднинската, неви-
длива инфраструктура, односно алгоритмите, „не се само алатки, туку и 
соработници во креативниот процес, обликувајќи го наративот на начини 
кои што ние само што почнавме да ги разбираме“ (Atwood 2011: 108) .

Креативноста пред предизвиците на вештачката интелигенција е тема 
на современите истражувања, кои активно ги детектираат идните патишта 
на развој на литературата. Во овој контекст, пред неколку месеци, беше 
отворена голема дебата околу поврзувањето на креативноста во литерату-
рата со алатките на вештачката интелигенција кога јапонската награда за 

1	 За овој јазичен модел за креативно пишување, повеќе во: Fang, X., Guo, K., & Ng, D. T. K. 
(2024). Sudowrite: Co-Writing Creative Stories with Artificial Intelligence. RELC Journal, 0(0). 
https://doi.org/10.1177/00336882241250109 

млади писатели, за 2023 година, ја доби Рие Кудан (Rie Qudan) за романот 
Tōkyō-to Dōjō Tō («Tokyo Sympathy Tower»/„Кулата на симпатиите во 
Токио“). Оваа награда беше во фокусот на јавноста, по објавата на автор-
ката дека во еден дел од книгата користела генериран текст од вештачка 
интелигенција (јазичен модел), кој бил во контекст на дијалогот на лико-
вите во приказната. 

Кудан, всушност, само ја најави новата ера на креативно пишу-
вање, која сѐ уште не ги поставила своите критериуми и која ги соочува 
читателите со една нова естетика која вклучува целосно нови аспекти, 
досега непознати и за теоријата на литературата и за читателското иску-
ство, воопшто. 

Но, треба да се има предвид истовремено, дека историјата на лите-
ратурата и пред појавата на Кудан забележала процеси на интеграција на 
вештачката интелигенција во творечкиот процес и особено во медиумско 
поставување на делата. Уште пред појавата на интернетот се навестуваа 
првите алтерантивни форми на „игра“ со текстот и промена на читател-
ското искуство. Барт (1977) ја најави перспективата која го идентификиву-
ваше текстот како значење кое не доаѓа од авторот, туку од неговиот јазик, 
како преносник на значења. 

Маршал Меклуан пак, јасно укажуваше на фактот дека „Фрагменти- 
раната природа на хипертекстот може да доведе до распаѓање на кохезив-
ната наративна структура. За разлика од линеарната прогресија на тра-
диционалните текстови, нелинеарноста на хипертекстот може да резул-
тира со расфрлано читање, потенцијално поткопувајќи ја длабочината и 
континуитетот кои се централни за традиционалните книжевни форми.“ 
(McLuhan 1964: 123). 

Сите овие примери потврдуваат дека уметничките, литературни кон-
цепти се наследуваат, но и се менуваат во нови креации и форми. Тоа 
значи дека не можеме да ги оспоруваме новите појавности, држејќи се 
цврсто до традицијата и формите на минатото. Книжевните формати не 
се менуваат сами по себе, туку се иницираат, се менуваат и се адпатираат 
токму на околностите и промените на хоризонтите на современиот чита-
тел. Читателската публика се менува низ времето, затоа што таа и самата 
е производ на културните и технолошките промени. 

Литературата во ерата на динамична технолошка револуција ќе се 
трансформира и ќе ги менува патиштата до читателот. Но, во основата на 

литературата како креативен процес и уметничко творештво и понатаму 
ќе биде јазикот. Неговата едноставност, но и сложеност истовремено, ќе 
продолжи да го конструира светот (на литературата, и светот, воопшто), 
низ своите концепти, варијации и двосмислености и во рамките на техно-
лошките иновации. 

Со него и понатаму ќе се создаваат нови книжевни светови, низ кои ќе 
се испреплетуваат можности и варијации за толкување на стварноста. Па 
во таа смисла, независно дали ќе ги толкуваме литературните дела како 
разиграна структура, или како лавиринт во кој читателот е во потрага по 
значењето или пак, како дигитален мрежен систем (низ екранот на ком-
пјутерските варијации и апликации) – јазикот, а на тој начин и литера-
турата, ќе ја задржат универзалната вредност. Тоа е конечно потврдена 
историска константа. 

Tamara Kjupeva

NARRATIVE PROSE IN AN ALGORITHMIC NETWORK 

Summary

Emerging concepts introduce novel approaches to texts, leading to distinct 
patterns of reception and interpretation of artistic reality. The integration of artificial 
intelligence tools within reading and writing applications fundamentally redefines the 
foundational principles of literary theory. This shift alters the traditional approach to 
texts and the pursuit of meaning, transforming it from a purely intimate process of 
discovery into a creative, digital interaction that requires an understanding of digital 
tools and algorithmic operations. Contemporary narrative prose now engages with 
a network of algorithms that can amplify, diminish, redirect, and shape the reading 
experience. In this context, machines—particularly digital platforms driven by 
algorithms—actively contribute to the creation of meaning within literary works.
Keywords: interpretation, artificial intelligence, hypertext, algorithms.

